
தாழ்வு இல்லை
செந்தமிழ் நூல் விரித்தோனை
என்று அருணகிரியார் இங்கே பாடினார் என்றும் கொள்ளலாம்.
வள்ளி காந்தன்
அடுத்தபடியாக,
விளங்கு வள்ளி காந்தனை என்கிறார். எம்பெருமான் தேவசேனை, வள்ளி ஆகிய இரண்டு தேவியரைத் திருமணம் செய்து கொண்டான். தேவசேனை தேவர் களுடைய அன்புக்கு அடையாளமாக நிற்கிறவள். சூரசங்காரத் தின் பயனாகத் தாம் பெற்ற நலத்திற்கு நன்றி அறிவு காட்ட வேண்டும் என்று கருதிய தேவர்கள் தேவசேனையை முருகப் பெருமானுக்குத் திருமணம் செய்து வைத்தார்கள். ஆனால் வள்ளியம்பெருமாட்டியோ இழிந்த நிலையில் இருப்பவர்களுடைய அன்புக்கு அடையாளம். நில உலகத்தில் வாழ்கிற மக்களுக்கு, நாமும் இறைவனை அடைந்து உய்யலாம் என்ற நம்பிக்கையை ஊட்டும் இயல்பை உடையவள். ஆகையால் பல சமயங்களில் நாம் வள்ளி மணவாளன் என்றே சொல்கிறோம். வள்ளி நாயகி காட்டில் குறவர்களின் நடுவில் வாழ்ந்தபோது அவளுக்கு விளக்கம் உண்டாகவில்லை. இயல்பாக அவளிடத்தில் உள்ள தெய்வத்தன்மை மறைந்து கிடந்தது. எம்பெருமானை அடைந்த பிறகே அந்தப் பெருமாட்டிக்கு விளக்கம் உண்டாயிற்று. ஆகையால் முருகனை அடைந்த பிறகே விளக்கத்தைப் பெற்ற வள்ளி காந்தன் என்பகை அருணகிரியார் நினைப்பூட்டுகிறார்.
விளங்கு வள்ளி காந்தனை.
கடம்பம்
வள்ளி மணவாளனாக எம்பெருமான் எழுந்தருளும் போது பலவகை அலங்காரங்களைச் செய்துகொண்டு வீற்றிருக்கிறான். அவன் கழுத்தில் மலர் மாலை விளங்குகிறது. வீரத்தின் பொருட்டுச் சூட்டிக் கொள்வதும், போகத்தின் பொருட்டு அணிந்து கொள்வதுமாகிய மாலைகள் தனித்தனியே உண்டு. முருகப் பெருமானுடைய அடையாள மாலை காந்தள். அவன் போகத்தின் பொருட்டு அணிந்து கொள்வது கடம்ப மாலை.

		 இப்பக்கம் கடைசியாக 9 ஆகத்து 2018, 09:02 மணிக்குத் தொகுக்கப்பட்டது.

